
MAKTABGACHA TA’LIM 
TASHKILOTLARIDA TA’LIM-
TARBIYA JARAYONINI 
SHAXSGA YO‘NALTIRILGAN 
YONDASHUV ASOSIDA 
TASHKIL ETISHDA “ATROF 
VA MEN” METODIKASIDAN 
FOYDALANISH
Uralova Nurxon Maxadovna
Maktabgacha ta’lim tashkilotlari direktor va mutaxassislarini
qayta tayyorlash hamda ularning malakasini oshirish instituti
katta o‘qituvchisi

Annotatsiya: Ushbu maqolada maktabgacha ta’lim tashkilotlari ta’lim-tarbiya jarayonida shaxsga yo‘naltirilgan ta’limni 
samarali tashkil etishda “Atrof va men” metodikasidan foydalanish masalalari yoritilgan. Tadqiqot doirasida shaxsga 
yo‘naltirilgan ta’lim, shaxsga yo‘naltirilgan yondashuv hamda “Atrof va men” metodikasi tushunchalariga ilmiy-nazariy 
ta’riflar berilgan. Shuningdek, shaxsga yo‘naltirilgan ta’lim texnologiyalarining mohiyati ochib berilib, mazkur metodika 
orqali maktabgacha yoshdagi bolalarning individual qiziqishlari asosida atrof-muhit haqidagi tasavvurlarini rivojlantirish 
mazmuni asoslab berilgan.

Kalit so‘zlar: Shaxsga yo‘naltirilgan yondashuv, shaxsga yo‘naltirilgan ta’lim, individual kognitiv qobiliyat, pedagogik 
sharoitlar, ijtimoiy moslashish, hozirjavoblik, mehribonlik, muloqotchanlik, rostgo‘ylik, haqiqatparvarlik, hayotiy qadriyatlar, 
shaxsiy qiziqish, shaxsiy tajriba, shaxsga yo‘naltirilgan ta’lim texnologiyalari, “Atrof va men” metodikasi.
Abstract: This article examines the implementation of personality-oriented learning in the educational process of pre-
school educational organizations through the use of the “Environment and Self” methodology. The study provides scien-
tific definitions of the concepts of personality-oriented learning, a personality-oriented approach, and the “Environment 
and Self” methodology. In addition, the essence of personality-oriented educational technologies is revealed, and the 
content aimed at developing preschool children’s understanding of the environment based on their individual interests 
and personal experience is substantiated.

Key words: Personality-oriented approach, personality-oriented learning, individual cognitive abilities, pedagogical con-
ditions, social adaptation, responsiveness, kindness, sociability, truthfulness, realism, life values, personal interest, per-
sonal experience, personality-oriented educational technologies, “Environment and Self” methodology.
Аннотация: В статье рассматриваются вопросы реализации личностно-ориентированного обучения в образова-
тельном процессе дошкольных образовательных организаций на основе методики “Окружающий мир и я”. Дается 
научное определение понятий личностно-ориентированного обучения, личностно-ориентированного подхода и 
методики “Окружающий мир и я”. Раскрывается сущность личностно-ориентированных образовательных техно-
логий, а также обосновывается содержание развития представлений об окружающей среде у детей дошкольного 
возраста с учетом их индивидуальных интересов и личного опыта.

Ключевые слова: Личностно-ориентированный подход, личностно-ориентированное обучение, индивидуальные 
познавательные способности, педагогические условия, социальная адаптация, отзывчивость, доброта, коммуни-
кабельность, правдивость, реалистичность, жизненные ценности, личный интерес, личный опыт, личностно-ори-
ентированные образовательные технологии, методика “Окружающий мир и я”.

KIRISH
Mamlakatimizda so‘nggi yillarda maktabgacha ta’lim tashkilotlari faoliyatini monitoring qilish, pedagog 

kadrlarning kasbiy salohiyatini oshirish, tarbiyalanuvchilarda shaxsiy fazilatlarni shakllantirish hamda maktab
gacha ta’lim sohasida bolalar qamrovini kengaytirish borasida keng ko‘lamli islohotlar amalga oshirildi. Shu

ningdek, maktabgacha ta’lim tashkilotlaridagi ta’limiy faoliyat jarayonlarida bolaning har tomonlama rivojlanishi 
va ijtimoiy moslashuvini ta’minlovchi shaxsga yo‘naltirilgan ta’lim texnologiyalarini takomillashtirish dolzarb 
vazifalardan biri sifatida belgilandi.

Maktabgacha ta’lim tashkilotlarida shaxsga yo‘naltirilgan ta’lim pedagogikasi asosida ta’lim-tarbiya jara
yonini tashkil etish bugungi kunda ta’lim tizimini isloh qilish jarayonining ustuvor yo‘nalishlaridan biri hisobla-
nadi. Ta’lim jarayonida har bir bolaning individual xususiyatlarini aniqlash va rivojlantirish zamonaviy maktab-
gacha ta’lim tashkilotlarida shaxsga yo‘naltirilgan ta’lim pedagogikasini samarali tatbiq etish imkonini yaratadi. 
Shaxsga yo‘naltirilgan ta’limning asosiy maqsadi yagona jamoada “o‘rtacha” bolaga yo‘naltirilgan yondashuv
dan voz kechib, har bir bolaga uning individual bilish imkoniyatlari, ehtiyojlari va qiziqishlarini inobatga olgan 
holda yondashish hamda psixologik-pedagogik jihatdan qulay ta’lim muhitini shakllantirishdan iboratdir.

Bizning fikrimizcha, shaxsga yo‘naltirilgan yondashuv bolalarning real shaxsiy qiziqishlari va ehtiyojlari 
to‘liq ro‘yobga chiqariladigan, shuningdek, bolalar tomonidan shaxsiy tajriba va bilimlarning samarali to‘pla
nishiga xizmat qiladigan ta’lim muhitini yaratishni nazarda tutadi.

Ma’lumki, shaxs rivojining asosiy poydevori hayotning dastlabki yetti yili davomida shakllanadi. Aynan 
maktabgacha yosh davrida bolaning shaxsiy fazilatlari va fe’l-atvor xususiyatlari tarkib topib, keyingi 
bosqichlarda ular asosan saqlanib qoladi hamda muayyan darajada rivojlanib boradi. Shu bois maktabgacha 
ta’lim bosqichida shaxsga yo‘naltirilgan ta’lim yondashuvlarini joriy etish alohida ilmiy-amaliy ahamiyat kasb 
etadi.

MAVZUGA OID ADABIYOTLAR SHARHI
Zamonaviy pedagogika nazariyasida shaxsga yo‘naltirilgan ta’lim konsepsiyasi ta’lim jarayonining marka-

ziga bolaning shaxsini qo‘yish, uning individual rivojlanish xususiyatlari, ehtiyojlari va qiziqishlarini hisobga 
olishga asoslangan yondashuv sifatida talqin etiladi. Ushbu yondashuvda bola ta’lim jarayonining passiv 
obyekti emas, balki faol subyekti sifatida qaraladi. Xususan, K. Rogersning gumanistik pedagogika nazari-
yasida shaxsning o‘zini anglash, mustaqil fikrlash va ichki imkoniyatlarini ro‘yobga chiqarish ta’limning asosiy 
maqsadi sifatida belgilangan.

Shaxsga yo‘naltirilgan ta’limning nazariy asoslari L.S. Vygotskiyning madaniy-tarixiy rivojlanish konsep-
siyasida ham o‘z aksini topgan bo‘lib, unda bolaning rivojlanishi ijtimoiy muhit, muloqot va faoliyat jarayonida 
shakllanishi ta’kidlanadi. Olimning “yaqin rivojlanish zonasi” haqidagi g‘oyasi maktabgacha ta’lim jarayonida 
bolalarning individual imkoniyatlarini aniqlash va ularga mos pedagogik yordam ko‘rsatish zarurligini ilmiy 
jihatdan asoslaydi.

Mahalliy pedagogik adabiyotlarda ham shaxsga yo‘naltirilgan ta’lim masalalari keng yoritilgan. Xususan, 
O‘zbekiston Respublikasi maktabgacha ta’lim tizimini rivojlantirishga oid normativ-huquqiy hujjatlarda maktab-
gacha yoshdagi bolalarni har tomonlama rivojlantirish, ularning individual xususiyatlarini hisobga olish, shaxsiy 
fazilatlarini shakllantirish ustuvor vazifa sifatida belgilangan. “Maktabgacha ta’lim va tarbiya to‘g‘risida”gi Qonun 
hamda “Ilk qadam” Davlat o‘quv dasturida bolalarning bilish faolligini oshirish, mustaqil fikrlashini rivojlantirish 
va ijtimoiy moslashuvini ta’minlashga qaratilgan yondashuvlar muhim ahamiyat kasb etadi.

Pedagogika sohasidagi ilmiy tadqiqotlarda shaxsga yo‘naltirilgan ta’lim texnologiyalari bolalarda kognitiv 
qobiliyatlar, muloqot madaniyati, ijtimoiy faollik va mustaqil qaror qabul qilish ko‘nikmalarini rivojlantirish-
ning samarali vositasi sifatida e’tirof etilgan. A.V. Shin va hammualliflar tomonidan ishlab chiqilgan metodik 
yondashuvlarda ta’lim jarayonini oldindan loyihalashtirish, bolaning individual rivojlanish sur’atlarini hisobga 
olish shaxsga yo‘naltirilgan ta’limning muhim shartlari sifatida ko‘rsatiladi.

Maktabgacha ta’lim jarayonida bolalarni atrof-muhit bilan tanishtirish masalasi ham ko‘plab tadqiqotchilar 
tomonidan muhim pedagogik vazifa sifatida baholanadi. Ayniqsa, bolalarning kuzatuvchanlik qobiliyatini rivoj
lantirish orqali ularning intellektual bilish faoliyatini faollashtirish mumkinligi ilmiy manbalarda asoslab berilgan. 
Shu nuqtayi nazardan, “Atrof va men” metodikasi bolalarning qiziqishlariga tayangan holda atrof-muhit haqidagi 
tasavvurlarini shakllantirish, kuzatish, taqqoslash va xulosa chiqarish ko‘nikmalarini rivojlantirishga xizmat qi
luvchi samarali pedagogik vosita sifatida qaraladi.

TADQIQOT METODOLOGIYASI
Mazkur tadqiqot maktabgacha ta’lim tashkilotlari ta’lim-tarbiya jarayonida shaxsga yo‘naltirilgan yondashuv 

asosida “Atrof va men” metodikasidan foydalanishning pedagogik samaradorligini o‘rganishga qaratildi. Tadqiqot 
jarayonida kompleks metodologik yondashuv qo‘llanilib, nazariy va amaliy tadqiqot usullari uyg‘unlashtirildi.

Tadqiqotning nazariy-metodologik asosini shaxsga yo‘naltirilgan ta’lim konsepsiyasi, gumanistik peda-
gogika tamoyillari hamda maktabgacha yoshdagi bolalarning psixologik va pedagogik rivojlanish xususiyat-
lariga oid ilmiy qarashlar tashkil etdi. Shuningdek, O‘zbekiston Respublikasining maktabgacha ta’lim sohasiga 

oid normativ-huquqiy hujjatlari, xususan, “Maktabgacha ta’lim va tarbiya to‘g‘risida”gi Qonun, “Ilk qadam” Davlat 
o‘quv dasturi va davlat ta’lim standartlari tadqiqotning me’yoriy asoslari sifatida olindi.

Tadqiqotda quyidagi ilmiy-tadqiqot usullaridan foydalanildi:

•	 nazariy tahlil – pedagogik, psixologik va metodik adabiyotlarni o‘rganish hamda tahlil qilish orqali shaxsga 
yo‘naltirilgan ta’limning nazariy asosining aniqlanishi;

•	 pedagogik kuzatish – maktabgacha yoshdagi bolalarning atrof-muhitni idrok etishi, qiziqishlari va bilish 
faoliyatini o‘rganish;

•	 suhbat – tarbiyachilar va ota-onalar bilan olib borilgan muloqot orqali bolalarning individual xususiyatlari va 
qiziqishlari haqida ma’lumotlar to‘plash;

•	 pedagogik tajriba – “Atrof va men” metodikasini ta’lim-tarbiya jarayoniga bosqichma-bosqich joriy etish 
orqali uning samaradorligini aniqlash;

•	 taqqoslash va umumlashtirish – tajriba natijalarini tahlil qilish hamda ilmiy xulosalar chiqarish.

Tadqiqot jarayoni uch bosqichda amalga oshirildi. Birinchi, diagnostik bosqichda bolalarning atrof-muhit 
haqidagi dastlabki bilimlari, qiziqishlari va kuzatuvchanlik darajasi aniqlandi. Ikkinchi, tajriba-amaliy bosqichda 
“Atrof va men” metodikasi asosida kuzatish, ekskursiya, ta’limiy o‘yinlar, tajribalar o‘tkazish, badiiy adabiyotlar 
bilan ishlash kabi faoliyat turlari tashkil etildi. Uchinchi, yakuniy bosqichda olingan natijalar tahlil qilinib, meto-
dikaning bolalarning intellektual rivojlanishi, mustaqil fikrlashi va kuzatuvchanlik qobiliyatiga ta’siri baholandi.

Tadqiqotda maktabgacha yoshdagi bolalarning yosh va individual xususiyatlarini hisobga olish, ta’lim 
jarayonida shaxsga yo‘naltirilgan pedagogik sharoitlarni yaratish hamda tarbiyachi va bolaning o‘zaro hamkor
ligiga asoslangan yondashuv ustuvor tamoyil sifatida belgilandi. Olingan natijalar “Atrof va men” metodikasining 
maktabgacha ta’lim tashkilotlarida qo‘llanishi bolalarning bilish faolligini oshirish va atrof-muhit haqidagi tasav-
vurlarini rivojlantirishda samarali pedagogik vosita ekanini ko‘rsatdi.

TAHLIL VA NATIJALAR 
Maktabgacha ta’lim yoshidagi bolalarda intellektual qobiliyatlarni rivojlantirishda maktabgacha ta’lim tash-

kilotlari, oila hamda ijtimoiy jamoalar o‘rtasidagi hamkorlikni mustahkamlash, ota-onalarning bolalar tarbiyasi-
dagi mas’uliyatini oshirish bugungi kunning dolzarb talablaridan biri hisoblanadi. Mazkur hamkorlik bolaning 
bilish faolligini oshirish, mustaqil fikrlash ko‘nikmalarini shakllantirish hamda ijtimoiy moslashuvini ta’minlashda 
muhim omil bo‘lib xizmat qiladi.

“Atrof va men” metodikasi maktabgacha yoshdagi bolalarning individual qiziqishlariga asoslanib, atrof-
muhit haqidagi tushunchalarini rivojlantirishga yo‘naltirilgan samarali pedagogik texnologiya hisoblanadi. 
Ushbu metodika bolaning qiziqish bildirgan narsa va hodisalari haqidagi tasavvurlarini kengaytirish va mustah-
kamlashni maqsad qiladi. Bunda bolalar tomonidan beriladigan savollarga nazariy hamda amaliy tadqiqotlarga 
asoslangan, yosh xususiyatlariga mos ma’lumotlar taqdim etiladi.

Mazkur metodikani amaliyotga tatbiq etishda kuzatish, ekskursiya, ta’limiy o‘yinlar, kashfiyot faoliyati, 
tajribalar o‘tkazish, suratlarni ko‘rish, badiiy adabiyotlarni o‘qish kabi turli pedagogik uslublardan foydalanish 
nazarda tutiladi. Ushbu uslublar bolalarda bilishga bo‘lgan qiziqishni kuchaytirish, faol ishtirokni ta’minlash 
hamda o‘zlashtirilayotgan bilimlarning mustahkamligini oshirishga xizmat qiladi.

“Atrof va men” metodikasi orqali maktabgacha yoshdagi bolalarning atrof-muhitga oid qiziqishlarini hisobga 
olgan holda ularning bilish ehtiyojlarini qondirish, muloqot jarayonida mustaqil fikrlashga undash, o‘z fikrla-
rini erkin bayon etish ko‘nikmalarini rivojlantirishga erishildi. Shuningdek, kuzatish jarayonida yuzaga kelgan 
savollar asosida bolalarning mustaqil izlanishi, xulosalar chiqarishi va erkin bahs-munozara yuritishi uchun 
qulay pedagogik sharoit yaratildi.

Bolalarning uyidan maktabgacha ta’lim tashkilotiga kelish jarayonida yoki sayr vaqtida kuzatgan narsa 
va hodisalari yuzasidan bildirgan qiziqishlari hamda savollarini hisobga olgan holda pedagoglar ko‘rgazmali, 
amaliy va og‘zaki uslublardan kompleks tarzda foydalandilar. Jumladan, ko‘rgazmali uslublar sifatida kuzatish, 
rasmlarni tomosha qilish, diafilm va kinofilmlarni namoyish etish, ekskursiyalar tashkil etish; amaliy uslublar sifa-
tida o‘yinlar, mehnat faoliyati va oddiy tajribalar; og‘zaki uslublar sifatida tarbiyachining hikoyasi, badiiy asarlarni 
o‘qish hamda suhbatlar qo‘llanildi. Ushbu yondashuv bolalarning qiziqqan narsa va hodisalari haqidagi tasav-
vurlarini yanada boyitib, ularning bilishga bo‘lgan qiziqishini kuchaytirdi.

Tahlillar shuni ko‘rsatdiki, maktabgacha yoshdagi bolalarning atrof-muhitga bo‘lgan qiziqishlari asosida 
ularning intellektual bilish malakalari shakllanadi, bilish jarayoniga mustahkam poydevor yaratiladi. Natijada 
bola atrof-muhit haqida muayyan tushunchalarga ega bo‘ladi, kuzatishlar asosida xulosalar chiqaradi va umum-
lashtirish ko‘nikmalarini rivojlantiradi.

Maktabgacha yoshdagi bolalarning atrof-muhitga oid qiziqishlari ularning kattalarga tez-tez murojaat qilib, 
“Bu nima?”, “Nima uchun?”, “Qanday qilib?” kabi savollar berishida yaqqol namoyon bo‘ladi. Bu jarayonda 
pedagog bolalarning savollariga tayyor javob berishdan ko‘ra, ularni javobni mustaqil topishga jalb etishi muhim 
ahamiyat kasb etadi.

Umuman olganda, kuzatish faoliyati bolalarning yuksak aqliy faolligini rivojlantiradi, ularni mustaqil 
fikrlashga, berilgan savollarga javob izlashga undaydi. Shu bilan birga, ushbu jarayon bolalarda bilishga 
bo‘lgan qiziqishni kuchaytiradi hamda tabiatga nisbatan ehtiyotkorona va ongli munosabatni shakllantirishga 
xizmat qiladi.

Pedagog bolalarning savollariga javob berish jarayonida ularning yosh xususiyatlariga mos savol va 
topshiriqlardan, predmetlarni ushlab ko‘rish, qiyoslash hamda o‘yin faoliyati elementlaridan samarali foydala-
nadi. Bunday yondashuv bolalarning bilish faolligini oshirish va mustaqil fikrlash ko‘nikmalarini rivojlantirishga 
xizmat qiladi.

Maktabgacha yosh davri bolalarning voqelikni faol idrok etadigan va tevarak-atrofdagi hayotga faol kirishib 
boradigan muhim bosqich hisoblanadi. Aynan shu davrda ularning so‘z boyligi jadal sur’atlarda rivojlanadi. 
Tarbiyachi bolalarni atrof-muhit bilan, ya’ni predmetlar, jonli tabiat hodisalari va ijtimoiy hayot voqeliklari bilan 
tanishtirar ekan, ularning bilish faoliyatini yo‘lga qo‘yadi va boshqaradi. Shu jarayonda har bir bolaga o‘z tajri
basini tartibga solishda ko‘maklashadi, yangi bilimlar beradi hamda qiziquvchanlik va kuzatuvchanlik qobili-
yatlarini shakllantiradi. Natijada bolalarda o‘zini qurshab turgan olamni bilishga bo‘lgan qiziqish izchil ravishda 
rivojlanadi.

Bola ruhiyatini rivojlantirish va uning shaxsiy sifatlarini shakllantirishda atrof-muhit bilan tanishtirish alohida 
pedagogik ahamiyatga ega. Shu sababli har bir guruh tarbiyachisi bolalarni atrof-muhitga oid qiziqishlari asosida 
tanishtirish jarayonida “Ilk va maktabgacha yoshdagi bolalar rivojlanishiga qo‘yiladigan Davlat talablari” hamda 
“Ilk qadam” Davlat o‘quv dasturida belgilangan bilimlar hajmi, ularni amalga oshirish yo‘llari va metodlarini 
chuqur bilishi zarur.

Maktabgacha ta’lim tashkilotlarida “Ilk qadam” Davlat o‘quv dasturida belgilangan yillik mavzuviy reja 
asosida oy va hafta mavzulari tizimli ravishda amalga oshiriladi. Ushbu jarayonda tarbiyachi bolalarni uy-ro‘zg‘or 
buyumlari nomlarini anglatadigan otlar (kiyim-kechak, idish-tovoq, mebel, o‘yinchoqlar), “Mening guruhimdagi 
jihozlarim”, “Kun qismlari”, “Mening oilam”, “Transport turlari”, “Mening tana a’zolarim”, “Parrandalar”, “Hasha-
rotlar”, “Mening jonajon Vatanim”, “Mening ona shahrim”, “Oltin kuz”, “Maishiy asboblar”, “Yil fasllari”, “Buyuk 
siymolar”, “Metall xususiyatlari”, “Vatan himoyachilari kuni”, “Men va mening badanim”, “Bahor”, “Koinot”, 
“Mening uyim”, “Milliy hunarmandchilik” kabi mavzular bilan tanishtiradi. Bu jarayon bolalarning bilim doirasini 
kengaytirish, aqliy qobiliyatlari va nutqining izchil rivojlanishini ta’minlashga xizmat qiladi.

“Ilk qadam” Davlat o‘quv dasturidagi har bir mavzu bilan bolalar uch xil yo‘l orqali tanishtirildi. Birinchi yo‘l 
bevosita tanishtirish bo‘lib, bunda bolalarga hodisa yoki predmetni kuzatish, ko‘rish, qo‘l bilan ushlab ko‘rish, 
tajribalar o‘tkazish hamda ekskursiyalar tashkil etish imkoniyati yaratildi. Ikkinchi yo‘l bilvosita tanishtirish bo‘lib, 
unda turli suratlar, multimediya vositalari, axborot-kommunikatsiya texnologiyalari va kinofilmlar namoyish 
etildi. Uchinchi yo‘l o‘qib yoki so‘zlab berish orqali tanishtirishdan iborat bo‘lib, bunda badiiy adabiyot bolalarni 
atrof-muhit bilan tanishtirishda ta’sirchan pedagogik vosita sifatida xizmat qildi hamda bola nutqini rivojlantirish 
va boyitishga sezilarli ta’sir ko‘rsatdi.

Maktabgacha ta’lim tashkilotlari uchun “Atrof va men” metodikasi bolalarda kuzatuvchanlik qobiliyatini 
shakllantirish, ularni aqliy jihatdan kamol toptirishga xizmat qiluvchi muhim pedagogik vositalardan biri hisobla-
nadi. Ushbu metodika orqali bolalarda kuzatuvchanlik va kuzatilayotgan hodisalarni tahlil qilish qobiliyatlari 
quyidagi usullar asosida rivojlantirildi:

•	 bolalarning kuzatish qobiliyatini tanish narsalardan notanish narsalarga tomon bosqichma-bosqich rivoj
lantirish, turli hodisa va predmetlarni kuzatishga yo‘naltirish;

•	 hodisa va predmetlarning xususiyatlarini o‘zaro taqqoslash hamda ularning farqlarini ajrata bilishga 
o‘rgatish;

•	 hodisa va predmetlarni har tomonlama tahlil qilish orqali tegishli xulosalar chiqarishga yo‘naltirish;

•	 kuzatish jarayonida bolalarning so‘z boyligini aniqlash va kengaytirish, kuzatilayotgan hodisa va pred-
metlarni ongli idrok etish bilan uzviy bog‘lab olib borish.

XULOSA VA TAKLIFLAR 
Xulosa qilib aytganda, bolalarning kuzatuvchanlik qobiliyati tevarak-atrofdagi hodisa va buyumlarga ongli 

va diqqat bilan nazar solish, ularning muhim jihatlarini ajrata bilish, kuzatilayotgan narsa va hodisalarning o‘ziga 
xos belgi hamda xususiyatlarini aniqlash, shuningdek, ularda sodir bo‘layotgan o‘zgarishlarning ayrim sabab-

larini anglay olish qobiliyati sifatida talqin etiladi. Bundan tashqari, kuzatuvchanlik bolalarning olib borilgan 
kuzatishlar asosida eng oddiy, ammo mantiqan asoslangan xulosalar chiqarish ko‘nikmasini shakllantirishni 
ham o‘z ichiga oladi.

Mazkur qobiliyatni rivojlantirish maktabgacha ta’lim yoshidagi bolalarning bilish faoliyatini faollashtirish, 
mustaqil fikrlashini qo‘llab-quvvatlash hamda ularning intellektual va shaxsiy kamolotini ta’minlashda muhim 
pedagogik ahamiyat kasb etadi. Shu bois maktabgacha ta’lim tashkilotlari faoliyatida shaxsga yo‘naltirilgan 
yondashuv va “Atrof va men” metodikasidan izchil va tizimli foydalanish bolalarda kuzatuvchanlikni rivojlanti
rishning samarali vositasi sifatida tavsiya etiladi.

2025-yil, dekabr, 12-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

2025. №12

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


